
laloe ia kaloear dari roemahnja.

Sekarang ia dapetken njonja Koei-liat Itoe ada doedoek di baleh, boleh djadi sedeng menoenggoeken ia poenja dateng. Emot lantas gantjangken ia poenja tindakan, bikin djadi doewa kali lebi tjepet.

„Hai djalan dari roemah ka mari sadja sampe begini pajah,“ kata tjengkauw itoe, sasoeda doedoek sama-sama di baleh.

„Entjeknja baroe sadja kaloear mendjoewalan, si Soan lagi berbenah sendiri di dalem. Saia samalem soeda berdami dari itoe perkara Entjeknja kata, ia taoe Kek-soen itoe ada orang baek-baek, dagang hasil boemi ta apa katanja. Lebi djaoe ia serahken saia timbang sendiri, kerna ia kata, Soan nio ada saia jang poenja tjoetjoe. Dari samalem saia pikirin belon bisa ambil poetoesan jang tentoe.“

„Kaloe saia si kata lebi baek nona kasi sadja, Koerang bagimana lagi: orangnja sampeh kaja, lagi soeda tjoekoep oemoer.

„Itoe si ia maoe begitoe lekas, djadi pikiran saia terlaloe kasian sama si Soan. Anak memang soeda tida ada mah-bapanja, habis masa kita serahken sadja menta-menta? Namanja anak prampoean, orang kata pakeh kembang tjoema sekali.“

„Habis ia soeda poenja maoe begitoe, bagimana ? Kaloe saia si kata orang poenja penghidoepan ada

